
మదినమ్మి మఱలి స - మస్త దానవుల 

బొదపెట్టికొని తల - వూవాడనీక   7340

యింద్రజిత్తుఁడు జయో - పేతుఁడై దాన 

వేంద్రుని కడకుఁ బో - యిన తరువాత


-: విభీషణుఁడు జాంబవంతుని కర్తవ్య మడుగుట :- 


నావిభీషణుఁ డొక్కఁ -డని కేగుదెంచి 

చావక నోవక - సందడిఁ బడక 

కనిపించుకొనక ర - క్కసుఁడందు మీఁదఁ 

బినతండ్రి యగుట ద - ప్పించుక యుండి 

యాయింద్ర జిత్తుచే - నాపదలేక 

పోయె వాఁడని రణ - భూమికి వచ్చి 

దాశరథుల నచే - తను లైనయట్టి 

కీశయోధులఁ బరి - కింపుచుఁ గదిసి 7350

యందులో హనుమంతు - నతిబుద్దిమంతు 

మందరాచల ధీరు - మాయావిదూరుఁ 

గనుఁగొని యాతఁడొ - క్కఁడె కాని యితర 

వనచరుల్ నొచ్చిన - వారని యెంచి 

"నామాట వినుఁడు వా - నర యోధులార ! 

రామ సౌమిత్రులు - బ్రహ్మాస్త్రమునకుఁ 

బ్రతి సేయ కది యొడం - బడి యున్నవారు

క్షితిమీఁద మీరు న - చేతనులగుచు 

మీకెట్లు దీఱు నే - మికొఱంత దీన 

పైకార్య మున్నది - పదర నేమి టికి ?”   7360

